
11

Ean pe-a mattiña feste popolari,

Che conscisteivan in diversci zêughi,

Che ô combinava con Guacanagari

Segondo e circostanze, i tempi e i lêughi;

E pe a seia lumetti, foeî e spari

Di cannoîn e di sccêuppi e vari fêughi,

Che a bellamegio Alonzo e Bertomê

Componeivan co-a pôvee e co-ô papê.


12

Divisa in êutto zêughi fù a demôa

Pubblica, quattro in tæra e quattro in mâ:

Se doveiva pe fâla de bonn’ôa

O solito ristoro antiçipâ:

Rodrigo, Bertomê, Broio e Tapoa

Doveivan de vittoie giudicâ,

L’Eroe e Guacanagari l’incombensa

Aveivan de dâ i premii, e a prescidensa.


13

Fra ô gran Cacico e ô gran Navigatô,

Questo dä drita e quello dä manciña

Fù dæto a voti ûnanimi l’önô

Do posto ciù distinto a Cataliña:

Assettâ a bella donna in mezo a lô

In quello giorno a l'ea comme a regiña,

(Tanto maestosa quanto a l’ëa modesta),

E ô ciù bello ornamento da gran festa.


14

Là fa ûn spicco stûpendo a so persoña

Pe-a pomposa arasoia a vaghi coî

Che a portava allôa in testa pe coroña;

E là ô premio, chi ëa dæto a-i vinçitoî,

A compisce lê mæxima e a sanzioña

Con ghirlande d’öfêuggio, oppù de scioî,

O de ciûmme e ciù fiñe e ciù spiccanti

Intressæ da lê stessa ô giorno avanti.

